
Abstract. Introduction. From its inception, the Golden Horde actively established political relations 
with other states. Among these, its relationship with the Ilkhanate was particularly tense. At the heart 
of this conflict were territorial disputes over the South Caucasus, lands bequeathed to the Jochid 
lineage according to Genghis Khan’s testament. The Ilkhanate’s military campaigns against Muslim 
states and its alliances with the Christian world prompted the Golden Horde to draw closer to other 
Muslim powers, most notably the Mamluk Sultanate. Purpose and Objectives of the Study. The main 
purpose of this study is to demonstrate that the relations between the Golden Horde and the Mamluk 
Sultanate during the 13th–14th centuries were grounded in shared religious interests. The study aims 
to: Analyze the causes of the conflict between the Golden Horde and the Ilkhanate; Identify the 
diplomatic ties between Khan Berke and Sultan Baybars; Highlight the role of Islam in the foreign 
policies of both states; Describe the counteractions against the Ilkhanid alliance with the Christian 
world. Materials and Methods. The research is based on medieval written sources, historical 
chronicles, and contemporary scholarly works. A comparative analysis method and historical analysis 
approach were employed to examine the political and religious relations between the Golden Horde 
and the Mamluk Sultanate. Results. The study revealed that religion played a decisive role in the 
formation of the alliance between the Golden Horde and the Mamluk Sultanate. Sultan Baybars’ 
initiative to forge an alliance with Khan Berke to defend the Muslim world, and the Ilkhanid’s 

rapprochement with the Christian world, had a direct impact on the internal political structure of the 
Islamic world during this period. Conclusion. In medieval international relations, religion was not 
merely an internal ideological element but also a crucial tool of foreign policy. The religiously 
motivated cooperation between the Golden Horde and the Mamluk Sultanate served as a strategic 
means of resisting the Ilkhanids. This case highlights the historical roots of unity and mutual support 
among Muslim states in the Islamic world. 
Key words: Golden Horde, mamluks, ilkhanids, policy, diplomacy, religion, arabic sources 

Аңдатпа. Кіріспе. Алтын Орда мемлекеті құрылған алғашқы кезеңінен бастап өзге 
мемлекеттермен белсенді саяси байланыстар орнатты. Солардың ішінде Илханилермен 
қарым-қатынас ерекше шиеленісті сипатқа ие болды. Бұл қақтығыстың негізінде шыңғыс 
ханның өсиетімен Жошы ұрпақтарына берілген Оңтүстік Кавказ жеріне қатысты 
келіспеушіліктер жатты. Илханилердің мұсылман елдеріне жасаған жорықтары және олардың 
христиан әлемімен одақтасуы мұсылман мемлекеттерімен, атап айтқанда, Мәмлүк 
сұлтандығымен Алтын Орданың жақындасуына себеп болды. Зерттеудің мақсаты және 
міндеттері. Бұл зерттеудің басты мақсаты XIII–XIV ғасырлардағы Aлтын Орда мен Мәмлүк 
мемлекеттері арасындағы қарым-қатынастардың діндегі ортақ мүдделерге негізделгенін 
көрсету. Зерттеу барысында келесі міндеттер қойылады: Алтын Орда мен Илханилер 
арасындағы қақтығыстың себептерін талдау; Берке хан мен Байбарыс сұлтан арасындағы 
дипломатиялық байланыстарды анықтау; Ислам дінінің осы екі мемлекеттің сыртқы 
саясатындағы рөлін көрсету; Хулагу әулетінің христиан әлемімен байланысына қарсы 
әрекеттерді сипаттау. Материалдар мен әдістер. Зерттеу негізіне ортағасырлық жазба 
деректер, тарихи шежірелер мен заманауи ғылыми еңбектер алынды. Салыстырмалы талдау 
әдісі мен тарихи-анализ тәсілдер арқылы Алтын Орда мен Мәмлүк мемлекеттері арасындағы 
саяси-діни байланыстар сараланды. Нәтижелер. Зерттеу нәтижесінде Алтын Орда мен 
Мәмлүк мемлекеттері арасындағы одақтастықтың қалыптасуына діни фактордың шешуші 

әсер еткені анықталды. Мәмлүк сұлтаны Байбарыстың мұсылман әлемін қорғау мақсатында 
Берке ханмен одақ құруы, ал Хулагу әулетінің христиандармен жақындасуы – осы кезеңдегі 
ислам әлемінің ішкі саяси құрылымына тікелей әсер етті. Қорытындылар. Орта ғасырдағы 
халықаралық қатынастарда дін тек ішкі идеология емес, сонымен қатар сыртқы саясаттың 
маңызды құралы болған. Алтын Орда мен Мәмлүк мемлекеттері арасындағы діни негіздегі 
ынтымақтастық Илханилерге қарсы тұрудың маңызды стратегиялық жолы ретінде 
қолданылды. Бұл жағдай ислам әлеміндегі мемлекеттердің бірлігі мен өзара қолдау 
принциптерінің тарихи тамырларын көрсетеді. 
Түйін сөздер: Алтын Орда, мәмлүктер, илханилер, саясат, дипломатия, дін, араб дереккөздері 
Дәйексөз үшін: Абылов Т.Т., Муталиев М.Қ., Қазмұханов Р.М. Алтын орда мен Мәмлүк 
мемлекеті арасындағы қарым-қатынастардағы діннің рөлі // Asian Journal “Steppe Panorama”. 
2025. Т. 12. № 3. 696–708 бб. (Қазақш.). DOI: 10.51943/2710-3994_2025_12_3_696-708 

Аннотация. Введение. С самого начала своего существования Золотая Орда активно 
устанавливала политические отношения с другими государствами. Среди них особенно 
напряжённым было взаимодействие с государством Ильханов. В основе этого конфликта 
лежали разногласия по поводу территории Южного Кавказа, переданной потомкам Жошы 
согласно завещанию Чингисхана. Походы Ильханов на мусульманские государства и их союз 
с христианским миром способствовали сближению Золотой Орды с мусульманскими 
державами, в частности, с Мамлюкским султанатом. Цель и задачи исследования. Главная цель 
данного исследования — показать, что отношения между Золотой Ордой и государством 
мамлюков в XIII–XIV веках основывались на общих религиозных интересах. В рамках 
исследования ставятся следующие задачи: Проанализировать причины конфликта между 
Золотой Ордой и Ильханами; Выявить дипломатические связи между ханом Берке и султаном 
Бейбарсом; Показать роль ислама во внешней политике обоих государств; Охарактеризовать 
действия, направленные против сближения династии Хулагу с христианским миром. 
Материалы и методы. В основу исследования легли средневековые письменные источники, 

исторические летописи и современные научные труды. Сравнительный анализ и методы 
исторического исследования использовались для изучения политико-религиозных отношений 
между Золотой Ордой и Мамлюкским султанатом. Результаты. В результате исследования 
было установлено, что религиозный фактор сыграл решающую роль в формировании союза 
между Золотой Ордой и Мамлюкским султанатом. Союз султана Бейбарса с ханом Берке, 
заключённый с целью защиты мусульманского мира, а также сближение династии Хулагу с 
христианами оказали прямое влияние на внутреннюю политическую структуру исламского 
мира того периода. Выводы. В международных отношениях средневековья религия выступала 
не только как внутренняя идеология, но и как важный инструмент внешней политики. Союз 
между Золотой Ордой и Мамлюкским султанатом, основанный на религиозной общности, 
стал стратегическим способом противостояния Ильханам. Этот случай отражает исторические 
корни единства и взаимной поддержки между государствами исламского мира 
Ключевые слова: Золотая Орда, мамлюки, ильханиды, политика, дипломатия, религия, 
арабские источники 
Для цитирования: Абылов Т.Т., Муталиев М.К., Казмуханов Р.М. Роль религии в 
отношениях Золотой орды и Мамлюкского государства // Asian Journal “Steppe Panorama”. 
2025. Т. 12. № 3. С. 696–708. (На Каз.). DOI: 10.51943/2710-3994_2025_12_3_696-708 
 

Кіріспе 
XIII ғасыр Ислам әлемі үшін аса күрделі әрі сындарлы кезең болды. Бұл уақытта 

мұсылман елдері Батыстан крест жорықтарының қысымынан толық айығып үлгермей жатып, 
Шығыстан жаңа қауіп, моңғол шапқыншылығына ұшырады. Бұл қауіп өзінің ауқымы мен 
қатыгездігі жағынан бұрын-соңды болмаған зұлмат әкелді. Белгілі мұсылман тарихшысы Ибн 
әл-Асир моңғолдардың шабуылын Ислам әлемінің ең үлкен қасіреті деп бағалап: «Мен мұндай 
апатты айтқым келмейді... бірақ шындықты айту — міндет» деп жазды (Ibn al-Athīr, 2003: 339). 
Моңғолдардың Таяу Шығысқа жасаған жорықтары Ұлы хан Мөңке тұсында шарықтау шегіне 
жетті. Ол өзінің інісі Хулагу ханды аса қуатты армиямен Иран мен Иракты жаулап алуға 
аттандырды. 1258 жылы Бағдатты басып алған Хулагу әскері Аббаси халифатын жойып, 
халифа әл-Мустағсимді өлім жазасына кесті. Бұл оқиға ислам тарихында ерекше орны бар 
рухани орталықтың күйреуіне әкеліп, күллі мұсылман әлеміне қатты соққы болды. 

Бағдатты алғаннан кейін Хулагу әскерлері Сирия мен Мысырға бет алды.                                  
Мұсылман әлемінің батысындағы ең ірі әрі қуатты мемлекет — Мәмлүк сұлтанаты 
моңғолдардың келесі нысанасына айналды. Алайда 1260 жылы 3 қыркүйекте (25 рамазан                                  
658 һижра жылы) Палестина жеріндегі Айн Жалут шайқасында мәмлүктер тарихи бетбұрыс 
жасаған жеңіске қол жеткізді. Кетбұға ноян басқарған моңғол әскері Сұлтан Құтұз бен әмір 
Байбарыс басшылығындағы мәмлүк әскерінен күйрей жеңілді (Rukn al-Dīn Baibars al-Manṣūri 
al-Dāwadār, 1998: 51). Бұл жеңіс тек әскери жетістік емес, сонымен бірге моңғолдардың 
«жеңілмейтін» деген мифін жоққа шығарған шешуші оқиға болды. Мәмлүк сұлтандығы бұл 
жеңістен кейін Ислам әлеміндегі беделін арттырып, «мұсылмандардың қорғаушысы» 
ретіндегі тарихи рөлін иеленді. Алайда жеңіске қарамастан, Хулагу мен оның мұрагерлері 
Сирия аумағына үнемі шабуыл жасап отырды. Әсіресе Илханилердің христиан әлемімен 
жақындасуы, крест жорықтарының жаңғыру қаупін арттырды. Бұл жағдай Мысырдағы 
мәмлүк билеушілерін тұрақты әрі сенімді одақтас іздеуге итермеледі. Осы кезеңде Алтын 
Орда мен Илханилер арасындағы қатынас шиеленісіп тұрды. Шыңғыс ханның өсиетіне сәйкес, 
Жошы ұлысына тиесілі деп саналатын Оңтүстік Кавказ бен Азербайжан аймағын 
Илханилердің басып алуы Берке хан мен оның мұрагерлерінің наразылығын туғызды.                                  
Бұл келіспеушіліктер Алтын Орда мен Хулагу мемлекетінің арасындағы тікелей жаулық 
қатынастарға ұласты. Дәл осы жағдайда мәмлүк сұлтаны аз-Заһир Байбарыс (1260–1277) мен 
Алтын Орда ханы Берке арасында дипломатиялық байланыс орнай бастады. 

Берке ханның исламды қабылдауы мен дінді сыртқы саясаттың басты құралы ретінде 
пайдалануы мәмлүктермен одақтасуға қолайлы алғышарттар қалыптастырды. Бұл екі 
мұсылман мемлекетінің Хулагу мемлекетіне қарсы ортақ майдан құруы – Орта ғасырлардағы 

ислам әлемінде діни ынтымақтастық пен геосаяси мүдделердің тоғысуының айқын мысалына 
айналды. 

Осы зерттеудің негізгі мақсаты – XIII–XIV ғасырлардағы Алтын Орда мен Мәмлүк 
сұлтандығы арасындағы қарым-қатынастарды жан-жақты талдау, олардың діни, саяси және 
әскери ынтымақтастығының негіздерін ашу. Сондай-ақ ислам діні бұл кезеңде тек рухани 
құндылық емес, сонымен бірге халықаралық саясатта стратегиялық фактор болғанын көрсету 
көзделеді. 

 
Материалдар мен әдістер 
Алтын Орда мен Мәмлүк мемлекетінің сыртқы саясатының ерекшеліктерін салыстыру 

үшін салыстырмалы-тарихи әдіске, зерттелетін мәселенің құрылымын қалыптастыруға 
мүмкіндік беретін когнитивті әдіске сүйендік. Зерттеу тақырыбы бойынша мәліметтер түрлі 
дереккөздерде болғандықтан, оларды талдап, қолда бар басқа деректермен салыстыру үшін 
герменевтикалық әдіс қолданылды. Бұл – Алтын Орда мен Мәмлүк мемлекеттінің сыртқы 
саясатындағы діннің рөлін көрсетуге мүмкіндік береді. Сондай-ақ мақалада салыстырмалы 
және жүйелік талдау, синтез, аналогия және тарихи салыстырмалы зерттеулер әдістері 
қолданылды. 

 
Талқылау 
Бұл мақалада XIII ғасырдағы моңғол шапқыншылығы мен оның ислам әлеміне тигізген 

әсері және осы кезеңдегі Алтын Орда мен Мәмлүк мемлекеттерінің әскери-саяси одағы 
қарастырылды. Мақалада көрсетілгендей, моңғолдардың Шығыс мұсылман мемлекеттеріне 
жасаған жорықтары ислам әлемінің ірі сынақтарының бірі болды. Алайда, Мәмлүк 
мемлекетінің Айн Жалут шайқасындағы жеңісі мен олардың ұйымдастырушылық және әскери 
қабілеті арқасында моңғолдардың Таяу Шығысқа толыққанды енуі тоқтатылды. Сонымен 
қатар, Алтын Орда билеушісі Беркенің исламды қабылдауы мен оның Мәмлүк сұлтаны 
Байбарысқа әскери-саяси одақ құруға шақыруы екі мемлекеттің бірлесіп моңғолдарға қарсы 
тұруын қамтамасыз етті. 

Бұл одақтың ерекшелігі – діни фактордың сыртқы саясаттағы маңызды рөл атқаруы 
болды. Мәмлүк пен Алтын Орда арасындағы хат алмасулар мен келіссөздер мұсылмандық 
идеология негізінде жүріп, жиһад ұғымы мен діннің қорғаушысы ретінде өзара қолдау идеясы 
басым болды. Осы тұрғыда, исламның саяси-идеологиялық күш ретінде қолданылуы екі 
мемлекеттің моңғолдарға қарсы біріккен күресін нығайтты. 

Нәтижесінде, Алтын Орда мен Мәмлүк мемлекеттері арасындағы ынтымақтастық Таяу 
Шығыстағы моңғолдардың ықпалын шектеуге ықпал етіп, ислам әлемінің тұрақтылығы мен 
бірлігіне үлес қосты. Бұл одақ моңғол дәуіріндегі мұсылман мемлекеттерінің сыртқы 
саясатындағы дін мен саяси мүдденің өзара үйлесімінің айқын мысалы ретінде қарастырылуы 
тиіс. 

Мақалада тақырып аясында қарастырылып отырған мәселелерге қатысты негізгі 
әдебиеттер тізімінде көрсетілген, зерттеушілердің еңбектерінде ғылыми тұрғыда сараланып, 
тиісті түрде пайдаланылды. 

 
Зерттеу нәтижелері 
1257 жылы Алтын Орда тағына моңғол ақсүйектері мен мұсылман (саудагерлер) 

қауымының қолдауымен Жошының ұлы Берке отырған болатын 
(Rukn al-Dīn Baibars al-Manṣūri al-Dāwadār, 1998: 14). Бұл кезеңде Алтын Орда 

билеушісіне мемлекеттің шекарасының қауіпсіздігін қамтамасыз ету және геосаясаттағы 
мақсаттарына қол жеткізу үшін сыртқы саясатын жандандыру аса маңызды міндеттердің бірі 
болды. 

Хулагудың Шам аймағына жасаған шабуылдарына қарсы тұра алу үшін сұлтан Байбарыс 
алғаш болып, Алтын Орда ханына әскери-саяси одақ құру туралы ұсыныс жасайды. Сұлтан 
Байбарыс Берке ханға алғашқы хатын алан текті сенімді бір саудагер арқылы жібереді. 

Сондықтан, аталмыш хат жіберілген жылды, яғни һижраның 569 жылын (1260/1261 ж.) Алтын 
Орда мен Мәмлүк мемлекеті арасындағы қарым-қатынастың басталған уақыты деуге болады 
(Rukn al-Dīn Baibars al-Manṣūri al-Dāwadār, 1998: 70). 

Берке хан бұл кезеңде империядағы Құбылай мен Арық Бұға арасындағы қақтығыс 
салдарынан туындаған саяси жағдайды өз мүддесі үшін шебер пайдаланып, өзінің сыртқы 
саясатын дербес жүргізуге мүмкіндік алды. Сондай-ақ Берке исламды қабылдап, ислам 
мәдениетімен танысқан алғашқы моңғол билеушісі болды. Беркенің исламды қабылдауы 
Алтын Орданың сыртқы саясатындағы маңызды оқиғалардың бірі болды дей аламыз. Өйткені 
осыдан кейін елдің сыртқы саясаты мұсылман елдерімен одақтас болуға бағытталды. 

Ал Беркенің исламды қабылдауын сол заманның мұсылман авторлары «хақ діннің 
жеңісі» деп бағалады. Ибн Кәсир Мәмлүк мемлекетінің мүддесі тұрғысынан Беркемен 
одақтастықтың тарихи маңыздылығын былайша түсіндіреді: “Оның [Беркенің – Т.А.] жасаған 
үлкен істерінің бірі Хулагуды жеңіп, әскерін талқандауы болды. Ол әл-Мәлик әз-Заһирмен 
[Байбарыспен – Т.А.] дос болып, оны құрметтеп, елшілерін қарсы алып, оларға үлкен 
сыйлықтар беруді жалғастырды”(Ibn Kathīr, 1988: 249). 

Ибн Абдуззаһир берген мәліметке қарағанда, Байбарыстың Беркеге жазған хатында 
Хулагуға қарсы соғысудың қасиетті парыз екенін, егер шынайы мұсылман болса, өз әулетінен 
болса да кәпірлерге қарсы тұрып, соғысу керектігін айтқан. Бұған Мұхаммед пайғамбардың 
исламға дұшпандық еткен өз туыстарына қарсы шығып, Құрайыш тайпасымен соғысқанын 
мысал ретінде келтірген. Байбарыс хатын мынадай сөздермен аяқтайды: “Ислам тек сөзден 
тұрмайды және жиһад оның тіректерінің бірі.”(Muḥyī al-Dīn ibn Abd aẓ-Ẓāhir, 1976: 89). 
Осылайша Ибн Абдуззаһир екі мемлекеттің қарым-қатынасында діни факторды бірінші 
орынға қояды. Бұл хат Мәмлүк мемлекеті мен Алтын Орда арасындағы дипломатиялық 
келісімдер кезінде Беркені Хулагуге қарсы соғысқа итермелейтін идеологиялық құрал ретінде 
пайдаланылды. Мұндай мәндегі хаттар кейінгі кезеңдерде де жолданды. 

Ибн Абдуззаһирдің сұлтан Байбарыстың хатшысы болғанын ескерсек, оның бұл 
мәселеде нақты әрі шынайы мәлімет беру ықтималдығы жоғары екендігін айта кеткеніміз жөн. 
Өйткені Ибн Абдуззаһир өз дәуірінің маңызды тарихи оқиғаларын жазған еңбегінде 
мемлекеттік деңгейдегі маңызды құжаттарды пайдаланған, өзі де көптеген саяси оқиғалар мен 
маңызды келісімдерге куә болған. 

Ибн Абдуззаһирдің айтуынша, сұлтан Байбарыс өзінің ресми елшілерін Алтын Ордаға 
екінші рет һижри 661 жылы мұхаррам айында (15 қараша – 14 желтоқсан 1262 жыл) жіберген. 
Сұлтан елшілерге «кәпірлерге» қарсы күресте Беркеге жан-жақты көмек көрсетуге уәде 
бергенін және онымен бірге әрекет етуге дайын екенін айтуды бұйырған. Сонымен қатар 
сұлтан өз хатында Беркеге жиһадтың қажеттілігін тағы да еске салып, әскерінің күшін 
түсіндіріп, мұсылман және христиан билеушілерінен өзіне кімдердің бағынғанын, кімдермен 
жау, кімдермен достық қарым-қатынаста екенін, кімдерге сыйлықтар жіберіп, кімдермен 
бітімге келгенін егжей-тегжейлі айтқан. Сондай-ақ, елшілерге өзінің қуатты мемлекеттің 
билеушісі екенін мақтанышпен айтуларын тапсырған (Muḥyī al-Dīn ibn ʿAbd aẓ-Ẓāhir,                        
1976: 139–140). 

Екі мемлекет арасындағы қарым-қатынастың орнауына әсер еткен басқа маңызды 
себептердің бірі де Байбарыстың Қыпшақ даласында дүниеге келуі болса керек. 
Моңғолдардың Қыпшақ даласына жасаған жорықтары кезінде қолға түскендердің Шам мен 
Мысырға құл ретінде сатылғаны белгілі. Кейіннен Мысырда билікке қол жеткізген 
мәмлүктердің бірі болған Байбарыс пен одан кейін сұлтан болған Қалауын да Қыпшақ 
даласынан шыққан еді. Ал әл-Омаридің айтуынша, сол кезеңде Мысыр әскерінің басым 
бөлігін осы қыпшақ мәмлүктері құраған (Ibn Faḍl Allāh al-ʿUmarī, 1971: 146). 

Мәмлүк мемлекетімен әскери-саяси одақ құру Алтын Орда үшін де өте тиімді болатын. 
Өйткені Алтын Орданың ақырында Хулагу мемлекетімен Оңтүстік Кавказ жерлері үшін 
соғысатыны анық еді. Алтын Орданың Мәмлүк мемлекетімен қарым-қатынасына зерттеу 
жүргізген Салих Зәкіровтың айтуынша, Берке өзімен соғысқан Хулагуды мұсылмандар 
алдында кәпір, ал моңғолдар алдында Шыңғыс ясасын бұзды деп айыптаған еді (Zakirov, 1966: 

15–16). Беркеден кейін де билік құрған Жошы ұрпақтары Оңтүстік Кавказдан аймағынан бас 
тартпай, мәмлүктермен одақтастықты жалғастырған. 

Хулагумен соғыспақшы болған Берке, моңғолдардың Таяу Шығыс жорығына дайындық 
жасап жатқан Хулагу әскеріндегі өзіне бағынышты сарбаздардың Алтын Ордаға қайтып 
оралуын, егер мұны істей алмаса Мысырға өтуін бұйырады. Нәтижеде екі жүз атты сарбаз 
отбасымен Хулагудың әскерін тастап, Шамға қарай бет алады. Сұлтан Байбарыстың адамдары 
оларды Дамаскіде қарсы алып, Мысырға жеткізеді. Сұлтан сарбаздарды қонақ еткен соң, өз 
әскеріне олардың арасынан (көбінесе қыпшақтар болса керек) адам алады. Ислам дінін 
қабылдағаннан кейін бұл жауынгерлер мәмлүктердің барлық артықшылықтарына ие болып, 
қызметтерін атқарып, өз орындарына ие болды (Taqi al-Dīn al-Maqrīzī, 1997: 544–545). 
Мақризидің айтуынша, мәмлүктерге Алтын Ордалық жауынгерлер осыдан кейін де келген. 
Мысалы олардың 1300 сарбаздан тұратын ең үлкен тобы сұлтан әскеріне 1263 жылы қазан 
айында келіп қосылған (Taqi al-Dīn al-Maqrīzī, 1997: 560). 

Ибн Кәсир һижри 660 (1261/1262) жылы Берке хан мен Хулагу арасында соғыс 
басталғаннан кейін Берке хан Хулагуға қарсы бірлесіп әрекет ету үшін мәмлүк сұлтаны 
Байбарыспен хат алыса бастағанын айтады Ibn Kathīr, 1988: 249).Соның нәтижесінде Берке 
мен Байбарыстың арасында тұрақты қарым-қатынас орнап, елшілер келіп-кетіп, хат алмасқан. 
Хаттарында Берке Байбарысқа өзінің ислам дініне адал әрі Алла жолында соғысуға дайын 
екендігін жеткізеді (Ibn Kathīr, 1988: 238). 

Һижри 661 жылдың 1 ражабында (1263 жылы 11 мамырда) Беркенің елшілері әмір 
Жәлалуддин ибн Қади мен шейх Нұруддин Алиді сарбаздарымен бірге Мысырға 
аттандырады. Берке елшілерді жоғары лауазымды тұлғалардан таңдап, оларға сұлтанға 
жазылған хатын табыстайды. Берке хатында сұлтанның амандығын сұрағаннан кейін өз 
ризашылығын білдіріп, хақ діннің жақтаушысы ретінде мұсылмандардың кек алуы үшін 
Хулагумен алғашқы соғысы туралы әңгімелейді. Ол Хулагуға екі жақтан қысым көрсету үшін 
мәмлүк сұлтанынан бір уақытта жорыққа шығуын сұрайды. Рукнәддин Байбарыс берген 
мәліметке қарағанда, Беркенің әмір Жәлалуддин ибн Қади мен шейх Нұруддин Али бастаған 
елшілері Мысырға һижри 661 (1262/63) жылы келген. Автордың айтуынша, Алтын Орда ханы 
жазған хатында өзінің исламға бет бұрғанын былайша түсіндіреді:: “Сұлтан менің Алланың 
сөзін ұлықтау үшін және Исламды берік ұстанғаным үшін қандасым Хулагумен соғысып 
жатқанымды білсін. Өйткені ол (Хулагу) қарсы шығушы, ал қарсы шығушылар Аллаға және 
Оның Елшісіне иман келтірмейді” (Rukn al-Dīn Baibars al-Manṣūri al-Dāwadār, 1998: 82). 

Осылайша екі мемлекет арасында әскери-саяси одақ құрылып, тұрақты қарым-қатынас 
орнады. Бұл қарым-қатынастардың бір ерекшелігі екі мемлекет билеушілерінің бір-біріне 
бағалы сыйлықтар жіберуі болды. Әрине, Мәмлүк мемлекеті сый-сияпатының алуан түрлілігі 
жағынан Алтын Ордадан асып түсті. Ең бастысы, Алтын Орда мен Мәмлүк мемлекеті 
арасындағы дипломатиялық қарым-қатынастар Берке мен Хулагу арасындағы әскери 
қақтығыстар күшейіп, Алтын Орда әскері жеңіске жеткен кезеңге тұспа-тұс келді. Ал Беркенің 
жеңістері Мәмлүк мемлекетінің Алтын Ордамен одан әрі тығыз қарым-қатынас орнатуына 
себепші болды. Сұлтан Байбарыстың бұйрығымен Мекке, Мәдина, Құдыс мешіттерінде 
Беркенің құрметіне рәсімдер өткізілді, жұма хұтпаларында Беркенің аты аталып, дұғалар 
оқылды (Muḥyī al-Dīn ibn ʿAbd aẓ-Ẓāhir, 1976: 174)., (Taqi al-Dīn al-Maqrīzī, 1997: 559). 

Елшілер Мысырда болған уақытында сұлтан ұйымдастырған түрлі ойын-сауықтарға 
қатысып, әр кездесуден кейін мәмлүк сұлтанынан бағалы сыйлықтар алып отырды. Олар 
қайтып келе жатқанда, елшілер жолға дайындалып, сұлтан олармен бірге әмір Фарисуддин 
Акуш әл-Масуди мен Шариф Имадуддин әл-Һашимимен бастаған елшілік делегациясын 
қосып жіберді. Елшілерді шығарып салу алдында халифа уағыз тыңдауға шақырып, рәсімнен 
кейін оларға бағалы киімдер кигізді. Сондай-ақ халифа сұлтанның елшілеріне Берке ханға 
Байбарыстың тақуалығын, жеңістерін, қалың әскерін, даналығын, әділдігін айтуды тапсырды. 
Алтын Орда ханына жіберілген елшілер мен бағалы сыйлықтарды тиеу үшін арнайы кеме 
дайындалып, оған теңіз қарақшыларының шабуылынан қорғайтын әскер қосып берілді.                                
Бұл жолы Байбарыс Беркеге халифа Осман тұсында жазылған Құран кітабын жібереді. Бұл 

қасиетті кітап алтынмен кестеленген қызыл атласпен қапталып, жібекпен қапталған қара 
былғары құтыға салынады. Елшілерге Алтын Орда ханы Беркеге жеткізу үшін сұлтан 
Байбарыстың хатшысы Ибн Абдуззаһирдің қолымен жазылған хат та беріледі. Хатта 
Құрандағы жиһад туралы аяттар, Мәмлүк мемлекетінің қуаттылығы, Пайғамбар жолымен 
жүрудің қажеттілігі, мұсылмандардың қажылық орындары, Мысыр әскерлерінің күші және 
басқа да жайттар баяндалады (Muḥyī al-Dīn ibn ʿAbd aẓ-Ẓāhir, 1976: 170–174). Елшілік сапары 
кезінде қажет болатын бір жылдық азық-түлік пен керек-жарақтар дайындалады. Елшілер 
Мысырдан 661 жылы 17 рамазанда (1263 жылы 27 шілдеде) жөнелтіледі, ал һижри 662 
жылдың рамазан айында (27 маусым – 26 шілде 1264 жыл) Сұлтан Байбарыс елшілерді 
Византия императоры Михаил Палеолог тұтқынға алғаны туралы хабар алады (Muḥyī al-Dīn 
ibn ʿAbd aẓ-Ẓāhir, 1976: 174). Алайда көп ұзамай Ноғай бастаған Алтын Орда сарбаздарының 
араласуымен тұтқыннан босатылған елшілер аман-есен Қырымға жетіп, ол жерден Еділдің 
төменгі ағысындағы Беркенің сарайына барады (Muḥyī al-Dīn ibn ʿAbd aẓ-Ẓāhir, 1976: 214–
215). 

Берке һижри 664 (1266) жылы Илханилермен қақтығыс қызып тұрған кезде қайтыс 
болды. Беркеден кейін Алтын Орда тағына оның немере бауыры Мөңке Темір отырды. һижри 
666 (1267/1268) жылы сұлтан Байбарыс Меңгу Темірге Беркенің қайтыс болуына байланысты 
көңіл айтып, таққа отыруымен құттықтады. Сондай-ақ Хулагуге қарсы бірігіп соғысуға 
шақыруды ұмытпайды (Badr al-Dīn al-ʿAynī, 2010: 18). Мөңке Темір таққа отырғаннан кейін 
Алтын Орда мен Мәмлүк мемлекеті арасындағы дипломатиялық қарым-қатынастар жалғасын 
тапты. Осы кезеңдегі саяси-дипломатиялық қарым-қатынастардың белсенді түрде жалғасуы 
екі мемлекеттің де қалыптасқан саяси жағдайға байланысты қуатты одақтасынан айрылғысы 
келмеуімен байланысты болса керек. Айнидің айтуынша, Мөңке Темір ханның елшілері 
Мәмлүк сұлтанына һижри 667 (1268/69) жылы келген (Badr al-Dīn al-ʿAynī, 2010: 39). Мөңке 
Темір хан екінші рет жіберген елшілер туралы көптеген авторлар әр түрлі мәліметтер 
келтірген. Бұл мәселеге қатысты Муфаддал қалдырған деректерге қарағанда, елшілер хижри 
670 (1271/1272) жылы сұлтан Дамаскіде болған кезде келген (Al-Mufaḍdal ibn Abi al-Faḍā'il, 
2017: 190). Зәһәби Мөңке Темірдің елші жіберудегі мақсатын былай деп түсіндіреді: 
«Тоғанның ұлы Мөңке Темір Абақаны жеңу үшін сұлтаннан көмек сұрады»                                             
(Shams al-Dīn al-Dhahabī, 1999: 65). Муфаддалдың айтуынша, Мөңке Темір ханның елшілері 
әкелген хатта Илханилер басып алған барлық мұсылман жерлері көрсетіліп, оларды қайтарып 
алу үшін сұлтаннан Илханилерге қарсы соғысуға көмектесуі сұралған (Al-Mufaḍdal ibn Abi al-
Faḍā'il, 2017: 190). Осылайша, Мөңке Темір хан Беркенің сыртқы саясатын жалғастырып, 
Беркенің уәдесін орындайтынын мәлімдеп, сұлтанға бұл жерлер әлі де мұсылмандардың 
қолында емес екенін, шешуші әрекет жасау қажет екенін айтады. Сұлтан Байбарыс 671 /                                            
1272–1273 жылы елшілері арқылы Алтын Орда ханы Мөңке Темірге өз жауабын жолдаған. 
Сонымен қатар, сұлтан Байбарыс Мөңке Темірге арнайы дайындаған сыйлықтарын жібереді 
(Taqi al-Dīn al-Maqrīzī, 1997: 82) Мысыр тарихшыларының деректерінде сұлтан Байбарыстан 
кейінгі кезеңде Мөңке Темірдің жіберген елшілері туралы айтылмаған, бірақ Мақризи 
қалдырған дерекке қарағанда, һижри 674 (1275/1276) жылы Мәмлүк сұлтаны әмір Иззуддин 
Айбек әл-Фахридің жетекшілігінде өз елшілерін Алтын Ордаға жіберген. Бұл жолы да сұлтан 
әдеттегідей елшілері арқылы Алтын Орда ханына түрлі сыйлықтар жібереді                                               
(Taqi al-Dīn al-Maqrīzī, 1997: 94). 1277 жылы Байбарыс сұлтан қайтыс болып, орнына ұлы 
Береке хан (1277–1279) отырды. Бұдан кейін жіберілген елшілер туралы мәліметтерде 
сұлтанның өз елшілері Шәмсуддин Сұңқар әл-Ғутми мен Сәйфуддин Балабанды һижри жылы 
679 (1280) жылы раби әл-әууәл айында теңіз арқылы жібергені ғана айтылады (Taqi al-Dīn al-
Maqrīzī, 1997: 129). Елшілер һижри 680 жылы (17 қыркүйек – 15 қазан 1281 жылы) жумади әл-
ахир айында Алтын Ордаға келгенде Мөңке Темір қайтыс болады. Сондықтан сұлтан жіберген 
сыйлықтар таққа енді ғана отырған Туда Мөңкеге беріледі. Туда Мөңке хан сұлтанның 
жіберген сыйлықтар мен хатын әкелген елшілерді жақсы қарсы алады (Rukn al-Dīn Baibars                                     
al-Manṣūri al-Dāwadār, 1998: 228) 681 жылдың рамазан айында әмір Шәмсуддин Сұңқар әл-
Ғутми бастаған елшілік делегациясы Мысырға оралады (Taqi al-Dīn al-Maqrīzī, 1997: 162). 

Туда Мөңке билікке келгеннен кейін көп ұзамай Мысырға елшілерін жібереді. Елшілер 
ханның моңғол тілінде жазылған хатын сұлтанға жеткізеді. Хатта Туда Мөңке һижри                                         
682 жылы (1283/1284) таққа отырғанын және исламды қабылдағанын хабарлайды. Хатында 
хан Мысыр сұлтанынан өзіне мұсылмандық есім беруді және дін дұшпандарына қарсы 
жорықта қолдану үшін халифа мен сұлтанның туын беруін сұрайды (Taqi al-Dīn al-Maqrīzī, 
1997: 174–175). Сондай-ақ Туда Мөңке сұлтаннан елшілерінің қажылыққа баруына 
көмектесуін сұрайды, мәмлүк сұлтаны да бұл өтінішті орындады. Сұлтанның жомарттығының 
арқасында елшілер Меккеге барып, қажылық парызын өтейді. Олар қажылықтан оралған соң, 
мәмлүк сұлтаны Туда Мөңке ханға хат жазып, үлкен құрметпен Алтын Ордаға елшілерді 
аттандырады (Rukn al-Dīn Baibars al-Manṣūri al-Dāwadār, 1998: 234), (Taqi al-Dīn al-Maqrīzī, 
1997: 175). Рукнуддин Байбарыстың айтуынша, мәмлүк сұлтаны Қалауын дәл сол жылы 
Алтын Ордаға Сәйфуддин Балабан әл-Халәби әл-Кәбир мен Музаффаруддин Мұса ибн 
Нәмриш бастаған елшілік делегациясын жіберген (Rukn al-Dīn Baibars al-Manṣūri al-Dāwadār, 
1998: 239) 

686 (1287–1288) жылы Мамлюк сұлтаны Қалауын Қырымда мешіт салуға 2 мың динар 
ақша мен бағалы сыйлықтар жібереді. Тіпті, осы мешітті салу үшін арнайы шеберлерді де 
жіберген (Taqi al-Dīn al-Maqrīzī, 1997: 200). Дәл осы жылы Алтын Орда тағына Туда Мөңке 
ханның немере інісі Төле Боға отырды. Төле Боғаның тұсында (1287/1288) Алтын Орда мен 
Мысыр арасында елшілік қарым-қатынастар болмаған сияқты. Өйткені екі тараптың бір-біріне 
елші жібергені туралы қолда бар дереккөздерде ешқандай мәлімет жоқ. 

Төле Боғаның орнына Ноғайдың көмегімен таққа отырған Тоқта ханның (1290–1312) 
алғашқы 14 жылында (1290–1304) да Мысыр мен Алтын Орда арасында өзара елшілер жіберу 
де, хат алмасу да болмаған сияқты. Өйткені бұл кезеңдегі қарым-қатынастар туралы тарихи 
деректерде ешқандай мәлімет кездеспейді. Мәмлүк мемлекетімен ұзақ уақыт бойы (17 жыл, 
1287–1304 жылдар аралығы) дипломатиялық қатынастың болмау себебін Ноғай өлгенше 
(1299/1300 ж.) созылған Алтын Ордадағы таққа таластары мен ішкі қақтығыстарының кері 
әсері деп есептеуге болады. Алайда екі мемлекет арасында саяси қарым-қатынастың 
жоқтығына қарамастан, Мәмлүк сұлтандары Алтын Ордадағы саяси оқиғалардан үнемі 
хабардар болып отырған. Мысыр тарихшылары Алтын Орданың ішкі тұрақсыздыққа қатысты 
оқиғалар туралы құнды деректер келтірген. Рукнеддин Байбарыс әсіресе Алтын Орда ханы 
мен Ноғай арасындағы күрес туралы егжей-тегжейлі мәліметтерді жазып қалдырған (Rukn al-
Dīn Baibars al-Manṣūri al-Dāwadār, 1998: 285–286). Тарихи деректерде келтірілген мәліметтерді 
салыстыра отырып қарасақ, Алтын Орда мен Мәмлүк мемлекеті арасындағы дипломатиялық 
қарым-қатынастардың біршама уақытқа үзілуі екі мемлекет арасындағы орын алған қандай да 
бір мәселелерден емес, Алтын Ордадағы тақ таласынан туындаған деп айтуға болады. 
Сондықтан Алтын Ордадағы ішкі қақтығыстар аяқталғаннан кейін Мысырмен дипломатиялық 
қатынастар қайта жанданған. 

Сондай-ақ осы кезеңдегі Алтын Орда мен Мәмлүк мемлекеті арасындағы 
дипломатиялық қарым-қатынастардың идеологиялық ерекшеліктеріне де біршама назар 
аудару қажет. Екі мемлекет одақ құруға бірдей күш салды. Осы кезеңге дейін екі мемлекет 
арасындағы хаттарында ислам бірлігі идеясын алға тартылды, бір-бірін кәпірлерге, яғни 
Илханилерге қарсы жиһад жасауға шақырды. Бұл түсінікті, өйткені одақтас мемлекеттердің 
билеушілері ислам дінін ұстанушы еді, ал олардың жаулары Илханилер мұсылман емес еді. 
XIII ғасырдың аяғы мен XIV ғасырдың басында бұл жағдай өзгерді. 1295 жылы Хулагу 
әулетінен Илханилер тағына отырған Ғазан мұсылман болды. Осылайша, жиһад жасауға 
шақыру өзінің маңыздылығын жоғалтып, одақтастардың Илханилерге қарсы қолданатын 
негізгі идеологиялық құралы болудан қалды. 

Алтын Ордадағы тақ таласында жеңіске жеткен Тоқта хан билікті өз қолына алғаннан 
кейін мемлекеттің сыртқы істерімен айналыса бастайды. 1303 жылы Тоқта хан Илханилер 
билеушісі Ғазан ханнан Азербайжан мен Арран аймағынан толығымен өзіне беруін талап етіп, 
елшілерін жібереді. Ғазан хан бұған келіспейді. Осыған байланысты Тоқта хан өзінің ескі 
одақтасы Мәмлүк сұлтанына жүгінуді ұйғарады. Муфаддал қалдырған деректерге қарағанда, 

Тоқта ханның елшілері бағалы сыйлықтар мен құлдарды алып, һижри 704 (1304/1305) жылы 
теңіз арқылы Александрияға жеткен. Тоқта хан сұлтанға жазған хатында Илханилер билеушісі 
Олжайтудан Хорасаннан Тебризге дейінгі жерлерді беруін талап еткенін, әйтпесе оларға қарсы 
соғысуға аттанатынын айтқанын баяндайды. Тоқта хан хатында: «Сіз бен біз оны (Олжайтуды 
– Т.А.) сол жерден қуу үшін бірігейік. Аттарыңыз жеткен жерлерді сіздер алыңыздар, біз алған 
жерлер біздікі болсын», – дейді (Al-Mufaḍdal ibn Abi al-Faḍā'il, 2017: 443). Алайда Мәмлүк 
сұлтаны әл-Малик ән-Насыр Мұхаммед ибн Қалауын Тоқта ханға арнайы сыйлықтар жіберіп, 
Алтын Орда ханының Илханилерге қарсы бірігіп шабуыл жасау туралы ұсынысынан бас 
тартады. Мұның себебін ол «бұрынғы жауларымен бітімге келгендіктерімен» деп түсіндіреді 
(Taqi al-Dīn al-Maqrīzī, 1997: 379). 

Мәмлүк сұлтаны Алтын Ордамен бірігіп, Илханилерге қарсы соғысудан бас тартса да, 
белгілі бір уақыттан кейін, яғни һижри 708 (1308/1309) жылы ол өз шешімін өзгертуге мәжбүр 
болады. Өйткені Мәмлүк барлаушылары Дамаск аймағында Илханилер өз әскерін 
шоғырландырып жатқанын байқайды. Сондықтан сұлтан олар қарсы тұру үшін соғысқа 
дайындық жасай бастайды. Алайда бұл кезде Илханилер Алтын Орда әскерімен соғысып, 
жеңіліске ұшырағандықтан Шам аймағына жорығын тоқтатуға мәжбүр болады (Zakirov, 1966: 
70). Осылайша, Мәмлүк мемлекеті екі моңғол мемлекеті арасындағы соғыстың арқасында 
шабуылдан құтылады. Алтын Орда мен Илханилер арасындағы бұл соғыс һижри 708 жылы 
раби әл-ахир айында (1308 жылдың 18 қыркүйек – 16 қазан арасы) болған (Rukn al-Dīn Baibars 
al-Manṣūri al-Dāwadār, 1998: 402). 

Мәмлүк сұлтаны һижри 714 (1313/1314) жылы Тоқта хан қайтыс болып, оның орнына 
Өзбек хан отырғаны жайлы хабарды алады (Taqi al-Dīn al-Maqrīzī, 1997: 496–497). Сол 
кезеңдегі мәмлүк тарихшылары Алтын Орданың жаңа ханы Өзбекке көп тоқталып, оның 
мұсылман билеушісі ретіндегі жеке қасиеттері мен істерін мақтанышпен жазып қалдырған. 
Өзбек хан алдымен ішкі саясатта бүлік тудырған адамдарды жазалап, мемлекеттің ішкі 
жағдайын жақсартқаннан кейін Мәмлүк мемлекетімен дипломатиялық қарым-қатынасын 
жандандыруды қолға ала бастайды. 

Ән-Нуәйридің айтуынша, Алтын Орда елшілері һижри 713 жылдың зулхижжа айында 
(19 наурыз – 16 сәуір 1314) Мәмлүк сұлтаны әл-Мәлик ан-Насыр Мұхаммед ибн Қалауынның 
сарайына келген және сұлтанға көптеген сыйлықтар әкелген. Өзбек хан хатында өзінің Алтын 
Орда тағына отырғанын және исламды қабылдамаған кейбір қарсыластарын жойып, 
кейбіреулерін құлдыққа түсіргенін баяндайды. Сондай-ақ Мәмлүк сұлтанына ислам дінінің 
Қытайдан Батыс мемлекеттерінің шекарасына дейін тарағанын қуанышпен хабарлайды 
(Shihāb al-Dīn al-Nuwayrī, 2004: 253). 

715 жылдың 3 жумади әл-ахирада (1315 жыл 4 қыркүйекте) Өзбек ханның елшілері 
Мысырға қайта келеді. Мәмлүк сұлтаны оларды қарсы алып, үлкен құрмет көрсетеді. Алтын 
Орда елшілері қайтатын кезде Мәмлүк сұлтаны өз елшілерін оларға қосып жібереді                                 
(Taqi al-Dīn al-Maqrīzī, 1997: 503). 

716 (1316/1317 ж.) жылы Мәмлүк сұлтанының сарайына әр түрлі мемлекеттерден сегіз 
түрлі елшілік делегациясы келеді, олардың арасында Өзбек ханның елшілері де болған.                                     
Әл-Мақризи мұндай оқиғаның түрік мемлекеттерінде бұрын соңды болмағанын айтады                                                  
(Taqi al-Dīn al-Maqrīzī, 1997: 517). Сол жылы Мәмлүк сұлтанның Алааддин Айдоғду әл-
Хорезми бастаған елшілері Алтын Ордаға жіберіледі. Алтын Ордаға жіберілген Мәмлүк 
сұлтанының елшілері 717 жылдың рамазан айында (1317 жылдың қараша-желтоқсан айлары) 
Өзбек ханның елшілерімен бірге оралады (Taqi al-Dīn al-Maqrīzī, 1997: 525). 

Бұл кезеңде Алтын Орда мен мәмлүктердің қарым-қатынасы әр салада дамыды. Алтын 
Орда мен мәмлүктердің ұзақ жылдарға созылған қарым-қатынасы туыстық қатынасқа ұласты. 
Өзбек хан басқа елдердің билеушілерімен туыстық қатынас арқылы одақ құру саясатын 
ұстанған еді. Ибн Баттутаның айтуынша, Өзбек ханның әйелдерінің бірі Византия 
билеушісінің қызы болған (Ibn Baṭṭūta, 1987: 342). Алтын Орданың хан әулетімен туыстық 
қатынас құру туралы ұсынысты Мәмлүк сұлтаны жасағанда Өзбек хан мұны құптайтынын 
және қолдайтынын мәлімдейді. 1319 жылы қалыңдық Тулунбия және онымен бірге арнайы 

елшілік делегациясы Мысырға аттанады. Делегация һижри 720 жылы раби әл-әууәл айында 
(1320 жылдың 11 сәуір – 10 мамыр айлары) хан әулетінің қызын Мәмлүк сұлтанына аман-есен 
жеткізеді (Taqi al-Dīn al-Maqrīzī, 1997: 25, Т:3). Мәмлүк мемлекеті Тулунбияны ханшаны 
салтанатпен қарсы алады. Келінге арнайы үй тігіліп, сый-сияпат жасалды. Неке рәсімі 
жасалады. Өзбек ханның елшілері өздеріне жүктелген міндетті толық орындап, сұлтанның 
бағалы сыйлықтарын алып Алтын Ордаға оралады (Taqi al-Dīn al-Maqrīzī, 1997: 26, Т:3). 

1321 жылы Өзбек хан сұлтанға хат жолдап, оған илханилерге қарсы соғыста өз жағында 
қатысуды ұсынады. Өзбек хан сұлтаннан бұл күресте өз мақсатына жетуге көмектесуін 
сұрайды, тіпті талап етеді. Алай Мәмлүк сұлтаны бұл ұсынысқа немқұрайлы қарайды                                      
(Al-Ramzī, 2002: 508). Өйткені бұл кезеңде Мәмлүк сұлтаны бір жағынан Жошы әулетімен 
туыстық қатынас орнату арқылы достық байланысын нығайтуға тырысса, екінші жағынан сол 
кезде исламды қабылдаған илханилер билеушісі Әбу Саидпен сауда келісімдерін жасаған 
болатын. 

Мәмлүк сұлтаны әл-Малик ан-Насирдің Өзбек ханға әскери көмек көрсетпеуінің нақты 
себептерін айту қиын. Сонымен қатар, Мысыр сұлтанының бұл саяси қадамы сол кездегі 
сұлтандық үшін ішкі қайшылықтар салдарынан әлсіреген Илханилер мемлекетінің                                    
Мәмлүк мемлекетіне аса үлкен қауіп төндірмеуімен байланысты екенін ескермеуге болмайды. 

Мәмлүк тарапы Алтын Ордаға әскери көмек көрсетпеу себебін Илханилер билеушісінің 
исламды қабылдауымен түсіндірді. Билеушілердің бір-біріне жазған хаттарынан Алтын Орда 
мен Мәмлүк мемлекеті арасындағы қарым-қатынастың салқындағанын, әскери-саяси одақтың 
маңызының төмендегенін аңғаруға болады. Мұның ең маңызды себебі – Мәмлүк, Алтын Орда 
және Илханилер үштігі арасындағы ескі жағдайлардың өзгеруі. Өйткені Әбу Саид қайтыс 
болғаннан кейін (736 ж. / 1335 ж.) Илханилер мемлекеті іс жүзінде өмір сүруін тоқтатқан 
болатын. 

Өзбек хан һижри 742 жылы (1341/1342) дүниеден өткен соң, ұлы Жәнібек таққа 
отырғанда Мысырға өз елшілерін жібереді. Қара Бахадур бастаған елшілер һижри 743                                     
(м. 1342/1343) жылы Мысырға келеді. Жәнібек хан Мәмлүк сұлтанына бейбіт келісім жасауды 
ұсынған хатын жібереді (Al-Ramzī, 2002: 526). Жәнібек ханның бұл «бейбіт келісім 
ұсынысының» мақсаты не екені белгісіз. Жәнібек хан тұсында Мәмлүк мемлекеті мен Алтын 
Орда арасында Берке мен Өзбек хандар заманындағыдай белсенді дипломатиялық қатынас 
болған жоқ. Мұның себебін илханилердің әлсіреуі мен ыдырауымен түсіндіруге болады. 
Сонымен қатар 1346–1353 жылдар аралығында Батыс пен Шығыс халықтарына үлкен шығын 
әкелген оба індетінің таралуы да бұл қарым-қатынасқа әсер етті деп айтуға болады. Қауіпті 
індет Алтын Орда мемлекетінің басқа елдермен қарым-қатынас орнатуына белгілі бір 
дәрежеде кедергі болса керек. 

Жошы ұрпақтарының ең басыннан бері армандап, өз иеліктеріне Әзірбайжан жерін 
қосып алу тілегі Жәнібек ханның тұсында жүзеге асты. 1357 жылы Жәнібек хан Әзірбайжанға 
жорық ұйымдастырып, Тебризді басып алады. Алтын Орда ханы бұл хабарды Мәмлүк 
сұлтанына дереу жеткізеді. Хабарды жеткізу үшін сұлтанға жіберілген елшілік 758 (1357) 
жылы жазда Мысырға жетеді. Жәнібек хан хатында Әзірбайжан билеушісі әл-Мәлик әл-
Әшрәфты жеңіп, елшілері арқылы сұлтанға құлдар мен бағалы сыйлықтар жібергенін айтады. 
Алтын Орда елшілерін Мәмлүк сұлтаны үлкен құрметпен және салтанатпен қарсы алды, ал 
мәмлүк әмірлерінің сарбаздары тіпті елшілерді қарсы алу үшін үлкен салтанатты қарсы алу 
рәсімін ұйымдастырады (Taqi al-Dīn al-Maqrīzī, 1997: 231–232). 

Мәмлүк сұлтаны елшілер арқылы Алтын Орда ханына болған кейбір жағымсыз 
оқиғаларды ұмытып, достық қарым-қатынасты жандандыруды ұсынады. Бірақ бұл ұсынысқа 
Жәнібек ханның жауап беруге мүмкіндігі болмады. Ауыр дертке шалдыққан Жәнібек хан 
баласы Бердібекті Тебризге өкіл етіп тағайындап, Алтын Ордаға оралғаннан кейін қайтыс 
болады (Al-Ramzī, 2002: 532). Жәнібек хан қайтыс болғаннан кейін Мәмлүк мемлекетімен 
қарым-қатынас ұзақ уақытқа үзілді. Өйткені, осы кезеңде Алтын Ордада 20 жылға созылған 
ішкі соғыстар орын алды. Алтын Ордадағы саяси аласапыранда мемлекеттің басқа елдермен 
қарым-қатынасы оның сыртқы саясатындағы екінші кезектегі маңызды мәселе болып, бұл 

қатынастар кейінге қалдырылғаны белгілі. Бұл кезеңде ішкі алауыздықтан әлсіреген Алтын 
Орда мемлекеті Таяу Шығыстағы үлкен саясатқа араласып, Мәмлүк мемлекетімен 
дипломатиялық қарым-қатынас орнататын жағдайда емес еді (Zakirov, 1966: 92). 

Саяси аласапыран заманында үзілген саяси-дипломатиялық қарым-қатынастар 
Тоқтамыс хан Алтын Орда тағына отырған кезеңде қайта жалғасты. 1384–1386 жылдар 
аралығында Алтын Орда мен Мәмлүк мемлекетінің арасында бірнеше елшілік делегациялары 
келіп-кетіп тұрды. Бұл кезеңде Тоқтамыс хан Мәмлүк сұлтанына Әмір Темірге қарсы әскери 
одақ құруды ұсынады (Al-Ramzī, 2002: 557–559). Алайда бұл мәселе бойынша жасалған 
әрекеттер нәтижелі болмады. 

 
Қорытынды 
Алтын Орда мен Мысыр Мәмлүк мемлекеті ұзақ жылдар бойы әскери-саяси одақ құрып, 

бір-бірімен үнемі байланыста болуына көптеген факторлар түрткі болды. Біріншіден, екі елдің 
де ортақ саяси жаулары болды. Беркеден бастап екі ел илханилерге қарсы бірігіп, күрес 
жүргізді. Бұл жерде айта кететін жайт, орта ғасырларда идеологиялық саясатта діннің рөлі 
үлкен болды. Хулагуға қарсы тұру үшін мәмлүк сұлтандары «жиһадқа шақыру» сияқты тиімді 
идеологиялық әдісті қолданып, Алтын Орда хандарын бірігіп күресуге шақырды. Алайда, 
Хулагу әулетінен шыққан билеушілер XIV ғасырдың басында исламды қабылдағаннан кейін 
соғыстың идеологиялық негіздемесі өзгерді. Осылайша Алтын Орда мен Мәмлүк мемлекеті 
арасындағы әскери одақтастық илханилер исламды қабылдағанға дейін жалғасты. Демек, екі 
мемлекет арасындағы қарым-қатынаста дін факторының қаншалықты маңызды екенін осы 
жағдайдан-ақ түсінуге болады. Илханилер мемлекеті ыдырап, әскери одақтастық 
тоқтағанымен Алтын Орда мен Мәмлүк мемлекеті арасында ұзақ жылдар бойы 
дипломатиялық және сауда байланыстары үзілмеді, әр кезеңде қарым-қатынастарды 
жандандыруға әркеттер жасалды. 

